
20 il tarix baxımından o qədər 
də böyük müddət deyil, lakin 
bizim üçün bu illər, sözün əsl 
mənasında, axtarış və yüksəliş 
illəri oldu. Heydər Əliyevin yadigarı 
olan gözəl musiqi məbədimiz 
20 il ərzində böyük inkişaf yolu 
keçərək, hazırda Azərbaycanın 
ali məktəbləri sırasında öz layiqli 
yerini tuta bilmişdir. 2014-cü 
ildə Prezident İlham Əliyev və 
Mehriban xanım Əliyevanın iştirakı 
ilə açılışını etdiyimiz Azərbaycan 
Milli Konservatoriyasının yeni 
inzibati-tədris kompleksi isə öz 
gözəlliyi, rahatlığı və müasirliyi ilə 
bizə vaxtaşırı təşrif buyuran xarici 
qonaqların böyük heyrətinə səbəb 
olur.

Məlumdur ki, Azərbaycanda 
peşəkar musiqi təhsili sisteminin 
formalaşması öz əsasını keçən 
əsrin əvvəllərindən götürür 
və artıq sovet dönəmində bu 
prosesin milli musiqi maraqlarına 
uyğun şəkildə həyata keçməsində 
bir çox maneələr yaranmışdı. 
Milli-mənəvi dəyərlərə təftişçi 
münasibət qədim muğam 
sənətimizi, onunla bilavasitə 
bağlı olan çalğı alətlərimizi 
tarix səhnəsindən yox olmaq 
təhlükəsi ilə üzləşdirdi. Yalnız dahi 
bəstəkarımız Üzeyir Hacıbəyli və 
onun sadiq məsləkdaşlarının əzmi 
nəticəsində ulu muğam sənətimiz 
öz əzəli yaşam tərzini və şifahi 
şəkildə ustad-şagird yolu ilə tədris 
üsullarını qoruyub saxlaya bildi. 
Xüsusi vurğulayaq ki, bu, makom-
muğam ənənəsi olan bütün sovet 
respublikalarında baş vermədi. Elə 
buna görə də Azərbaycan muğamı 
öz qədim varislik ənənəsini 
hifz edərək, əzəli təbiətini və 

üslubunu yeni nəsillərə çatdırmaq 
qüdrətində oldu. Lakin sovet 
dönəmində yaradılmış 3 pilləli 
təhsil sistemində muğamın tədrisi 
yalnız orta təhsil səviyyəsində 
qərarlaşa bildi və Azərbaycan 
musiqisinin əsas janrları olan 
muğam və aşıq sənətlərinə 
bu tərz ögey münasibət uzun 
müddət davam etdi. Bütün bu 
olayların aynasında, yeni həyat 
mərhələsinə qədəm qoymuş 
müstəqil Azərbaycanda ulu 
öndərimiz Heydər Əliyevin qərarı 
ilə yeni ali musiqi təhsili ocağının 
ərsəyə gətirilməsi, həqiqətən, 
müstəsna əhəmiyyətə malik bir 
hadisə idi. 

 Milli Konservatoriyanın 
yaradılması ilə başlanğıc  
alan bu taleyüklü proseslər 
möhtərəm Prezidentimiz  
İlham Əliyevin və hörmətli 
Mehriban xanımın böyük səyi 
nəticəsində möhtəşəm davamını 
tapdı: Azərbaycan musiqi 
sənətinin əsas istiqamətləri – 
muğam sənəti, aşıq sənəti,  
tar və kamança ifaçılığı  
UNESCO-nun qeyri-maddi 
şedevrləri siyahısında yer 

almış, Beynəlxalq Muğam 
Mərkəzi fəaliyyətə başlamış, 
Beynəlxalq muğam festivalları, 
elmi simpoziumları və 
müsabiqələri möhkəm və 
davamlı ənənəyə çevrilmiş, 
milli musiqi nümunələrimizin 
rəqəmsal texnologiyalarla 
təbliği böyük vüsət almışdır. 
Bütün bu proseslərdə, məhz, 
Azərbaycan Milli Konservatoriyası 
ən görkəmli sənətkarları öz 
ətrafına toplayaraq bu sahədə 
öndə gedən tədris müəssisəsi 
kimi fəaliyyət göstərmişdir. 
Konservatoriyanın professor-
müəllim heyətinin, istedadlı tələbə 

və məzunlarının sorağı dünyanın 
mötəbər konsert salonlarından və 
festivallarından, müsabiqələrindən 
gəlir. Mübaliğəsiz demək olar 
ki, ölkəmizin televiziya və 
radio efirində muğam və xalq 
musiqisini, bəstəkar əsərlərini 
ifa edən xanəndələrin, xalq çalğı 
alətləri ifaçılarının, müğənnilərin 
əksəriyyəti Milli Konservatoriyanın 
müəllim, tələbə və məzunlarıdır. 
Ümumiyyətlə, Milli Konservatoriya 
respublikanın konsert həyatında, 
mədəniyyət tədbirlərində olduqca 
fəal iştirak edir.

 Milli Konservatoriyanın 
fəaliyyəti nəticəsində muğam 
sənəti Azərbaycanda ilk dəfə ar-
dıcıl, davamlı və sistemli şəkildə 
ali təhsil tədrisinə daxil olub. Bu 
işə görkəmli muğam sənətkarları 
və təcrübəli ustad-müəllimlər 
cəlb edilmişdir. Bunun nəticəsidir 
ki, Azərbaycanın ənənəvi mu-
siqisini öyrənmək istəyənlərin 
sayı ilbəil durmadan artır. Xa-
rici ölkələrdən – İran, Türkiyə, 
Koreya, Gürcüstan, Qazaxıstan, 
Özbəkistan, Litva, Almaniya, 
Kanada və Amerikadan bizim 
Konservatoriyada oxumağa, elmi 
təcrübə keçməyə və tədqiqat 
işləri aparmağa gələnlər vardır. 
Onlar tar, kamança, qanun, bala-
ban, ney alətlərində ifa etməyə, 
muğamlarımızı, xalq mahnılarını 
və rəqslərimizi, bəstəkarlarımızın 

əsərlərini öyrənməyə ciddi maraq 
göstərirlər. 

Milli Konservatoriya özündə 
yalnız əsrlərlə cilalanmış milli 
ənənələri qorumaq və gələcəyə 
ötürmək missiyasını daşımır. Daim 
dəyişən və yeniləşən dünyamız 
musiqi janrlarına və üslubuna, 
milli çalğı alətlərinə və ifaçılığı-
na da təsir edir. Axı, milli musiqi 
ənənələri donub qalmış muzey 
eksponatı deyil. Bu ənənələr 
yalnız canlı mühitdə yaşayır, 
buna görə də dəyişir və zamana 
uyğunlaşırlar. Bizim milli musiqi 
aləti ifaçılarımız, xanəndə və 

müğənnilərimiz bu proseslərdən 
heç vaxt geridə qalmayıb. Aka-
demik musiqi təmayülləri, caz 
və populyar musiqi uslubları ilə 
dərin inteqrasiya nəticəsində milli 
musiqi ifaçılığının obraz-məzmun 
dairəsi genişlənib və müasirləşib. 
Elə buna görə də, Milli Konserva-
toriyada tədris olunan ixtisasların 
sayı da artır. Biz, yenilik sorağında 
olan istedadlı tələbələrimizin belə 
təşəbbüslərinə çox həssas yanaşır 
və daim alqışlayırıq. Bunun üçün 
Konservatoriyamızın xudmani 
konsert salonunda hətta xüsusi 
“Musiqi saatları” da təşkil olunub. 
Həftədə iki dəfə baş tutan bu sa-
atlarda istənilən müəllim və tələbə 
öz ifasını, yaxud da, həmkarları 
ilə bölüşmək istədiyi yeniliyini nü-
mayiş etdirə bilər. Bəzən yeniliklər 
qızğın mübahisələrə səbəb olur, 

bir sıra insanlara inandırıcı gö-
rünmür. Lakin bu, təbii haldır və 
hər şeyə rəğmən, biz tələbələrin 
yaradıcılıq əzmini hər vasitə ilə 
dəstəkləməyə, onları ruhlandırma-
ğa çalışırıq. 

Yeniliklərin digər istiqaməti 
uzun illər səmərəli fəaliyyət 
göstərən “Milli musiqi alətlərinin 
təkmilləşdirilməsi” elmi-təcrübi 
laboratoriyamızın fəaliyyəti ilə 
bağlıdır. İlk dəfə olaraq bu labo-
ratoriya milli musiqi alətlərimizin 
dövlət standartlarını hazırlayıb. 
Eyni zamanda, tar, kamança, 
balaban alətlərinin bütöv ailələri 

yaradılmışdır. Milli Konservato-
riyada bərpa olunmuş və yeni 
yaradılmış musiqi alətlərindən 
ibarət “Əsrlərin sədası” an-
samblı fəaliyyət göstərir və bu 
ansambl artıq bir sıra beynəlxalq 
layihələrdə, mötəbər tədbirlərdə 
böyük uğurla çıxış etmişdir. 
Ümumiyyətlə, orijinal ansambl 
tərkiblərinin yaradılması Konser-
vatoriyamızda yaxşı bir ənənəyə 
çevrilib və bu təşəbbüslər öz 
bəhrəsini verməkdədir. 

Xüsusi qeyd etmək  
istədiyim bir nailiyyətimiz  
də – Konservatoriyada xalq 
çalğı alətləri orkestrlərinin və xor 
kollektivlərinin mütəmadi ola-
raq və müvəffəqiyyətlə fəaliyyət 
göstərməsidir. Bizim hər dərs 
günümüz bu tələbə kollektivlərinin 
məşqləri ilə açılır. Biz, ixtisa-

sından asılı olmayaraq, hər bir 
 musiqiçinin nəinki solist kimi, 
habelə musiqi kollektivlərində 
işləmək vərdişlərinin cilalanması-
na böyük önəm veririk. Etiraf edim 
ki, belə bir gündəlik ənənənin 
yaranması ilk zamanlar müəyyən 
iradlara tuş gəlsə də, indi hamı 
onun yaxşı nəticələrini çox aydın 
görür və dərk edir. Bundan 
ruhlanan müəllimlərimiz hətta 
özlərinin ayrıca xor kollektivini də 
yaratmışlar və nəinki ölkəmizdə, 
onun hüdudlarından kənarda belə 
çıxışlar edir, dəvətlər alırlar. Necə 
deyərlər, çətini işi başlamaqdır.

Əlbəttə ki, bir məqalə 
çərçivəsində işimizin bütün 
istiqamətlərini, nailiyyətlərini 
və bizi düşündürən problemləri 
ortaya qoymaq mümkün deyil. 
lakin o da həqiqətdir ki, tarixi-
mizin heç bir dönəmində milli 
musiqi ənənələrimizin daşıyıcı-
larına bu qədər diqqət və qayğı 
göstərilməyib. Ulu öndərimizin 
əsasını qoyduğu bu gözəl ənənə 
möhtərəm Prezidentimiz İlham 
Əliyevin və hörmətli Mehriban 
xanımın simasında daim öz layiqli 
davamını və inkişafını tapır.

Hazırda bütün dünya ölkələri 
kimi Azərbaycan da pandemiya 
ilə əlaqədar narahat günlərini 
yaşayır. Biz yaxşı görürük 
ki, elnən gələn bu bəlanın 
öhdəsindən bizim ölkəmiz 
düşünülmüş addımlar sayəsində, 
həmişə olduğu kimi, yenə də 
üzüağ və ən az itkilərlə çıxır. 
Bu, dövlətimizin və bütövlükdə 
Azərbaycan xalqının qələbəsidir. 
Narahat günlər yaşamağımıza 
baxmayaraq, Azərbaycan Milli 
Konservatoriyasının bütün heyəti 
özünün yaranma tarixini – ulu 
öndər Heydər Əliyevin 20 il öncə 
verdiyi qərarını minnətdarlıq 
hissilə anır, onun ölməz ruhu 
qarşısında ehtiramla baş əyirik. 
Bizim üçün çox əziz olan bu 
gündə, bütün illər ərzində 
bizə möhkəm dəstək olub 
daim göstərdiyi həssas diqqət 
və qayğıya görə möhtərəm 
Prezidentimiz İlham Əliyevə və 
hörmətli Mehriban xanıma ən 
dərin və səmimi minnətdarlığımızı, 
təşəkkürümüzü bildiririk. İnanırıq 
ki, ümummilli liderimiz Heydər 
Əliyevin yadigarı olan Azərbaycan 
Milli Konservatoriyası bundan 
sonra da üzərinə düşən vəzifələrin 
öhdəsindən layiqincə gələ biləcək.

Siyavuş KƏRIMI,  
Azərbaycan Milli Konservatoriyasının rektoru,  
Xalq artisti, professor 

Ulu öndər Heydər Əliyevin ölməz yadigarı – 
Azərbaycan Milli Konservatoriyası

20 il öncə, 2000-ci il iyun ayının 13-də ümummilli liderimiz Heydər Əliyev Azərbaycan 
musiqisinin gələcək inkişafına yönəlmiş tarixi bir fərman imzaladı. Bununla da, 
ikinci minilliyin başlanğıcında Azərbaycanda yeni ali təhsil ocağı – Azərbaycan Milli 
Konservatoriyası təsis edildi. Ustadlardan bizə miras qalmış milli musiqi ənənələrini 
layiqincə qorumaq, yaşatmaq, gələcəyə çatdırmaq naminə verilmiş bu taleyüklü fərmanda 
zəngin muğam sənətimizin və milli musiqi alətlərimizin tədrisi, ilk dəfə olaraq müstəqil 
şəkildə, ayrıca fəaliyyət göstərən ali təhsil müəssisəsi səviyyəsində bərqərar olundu. 
Tam cəsarətlə demək olar ki, bu, nəinki Azərbaycanda, ümumən ali musiqi təhsili 
sistemində və geniş beynəlxalq məkanda bənzəri olmayan bir hadisə idi. Azərbaycan Milli 
Konservatoriyası əsrlərlə formalaşan Qərb konservatoriya təhsilinin əsl Şərq modelini 
ortaya qoydu və əlamətdardır ki, bu, ilk dəfə ulu öndərimizin uzaqgörənliyi nəticəsində, 
məhz, Azərbaycanda baş tutdu.

AZAL-ın pandemiya dövründə sərnişin 
daşımaları ilə bağlı yeni qaydaları 

- Yalnız yola düşməyə 
hazırlaşan sərnişinlərin aerovağ-
zal kompleksinin binasına daxil 
olmalarına icazə verilir;

- terminal binasına daxil ol-
mazdan əvvəl sərnişinlər xüsusi 
avadanlıq – dezinfeksiyaedici 
dəhliz vasitəsilə ümumi dezin-
feksiya prosedurundan keçirlər; 

- aerovağzal komplek-
sinin daxilində sərnişinlər 
tibbi maskalardan istifadə 
etməlidirlər. Tibbi maskaları ol-
mayan sərnişinlərə hava limanı 
əməkdaşları tərəfindən maskalar 
təqdim ediləcəkdir;

- girişdə bütün sərnişinlərin 
bədən hərarəti ölçüləcək, 37,50 
C-dən yuxarı hərarəti olan 
sərnişinlər reysə buraxılmaya-
caq;

- aviasiya təhlükəsizliyi 
əməkdaşları tərəfindən yoxlama 
proseduru sosial məsafəyə riayət 
olunmaqla həyata keçiriləcək. 
Bunun üçün terminalda xüsusi 
işarələr mövcuddur;

- qeydiyyat üçün növbələrə 
hava limanının xüsusi təyin 
edilmiş əməkdaşları tərəfindən 
nəzarət olunacaq. Qeydiy-
yat prosedurunu, həmçinin 
müstəqil qeydiyyat köşklərində 
də keçmək mümkündür 
(“Azərbaycan Hava Yolları” və 

“Buta Airways” aviaşirkətlərinin 
reysləri üçün). Bu zaman 
baqajı “Bag Drop” masasında 
təhvil vermək olar. Növbədə 
gözləməmək məqsədilə 
aviaşirkət qeydiyyat proseduru-
nu saytda onlayn rejimdə və ya 
mobil tətbiq vasitəsilə keçməyi 
tövsiyə edir. Sərnişinlərin baqajı 

qəbul edildikdən sonra dezin-
feksiya olunacaq və üzərinə 
təsdiqləyici işarə vurulacaq;

- uçuş zonasında (gömrük və 
sərhəd nəzarətindən keçdikdən 
sonra) Duty Free mağazaları və 
restoranlar Nazirlər Kabineti 
yanında operativ qərargahın 

təlimat və göstərişlərinə riayət 
etməklə fəaliyyət göstərəcək;

- sərnişinlərin hava gəmisinə 
daxil olması salondakı sonuncu 
sıralardan başlayaraq həyata 
keçiriləcək.

Hava gəmisi salonunda aşa-
ğıdakı tədbirlər görüləcək:

- Sərnişinlər hava gəmisinə 
daxil olarkən ekipaj onlara tibbi 
maska, birdəfəlik istifadə üçün 
əlcəklər, həmçinin dezinfeksiya-
edici heldən (sanitayzer) ibarət 
fərdi qoruyucu vasitələr dəsti 
təqdim edəcək;

- tualet kabinələrindən 
istifadə istisna olmaqla, uçuş 
müddətində salonda gəzməyə 
icazə verilmir;

- ekipajla təmasın minimuma 
endirilməsi üçün uçuş zamanı 
sərnişinlərə hermetik qablaşdır-
mada qida və birdəfəlik istifadə 
üçün yemək ləvazimatları 
təqdim ediləcək. Biznes və VIP 
sinif sərnişinlərinə hermetik 
bağlamada yerləşdirilən 4 növ 
qidanın təsvir olunduğu menyu 
kartı təqdim ediləcək. Pande-
miya dövründə sərnişinlərə, 
birdəfəlik istifadə olunan 
qulaqcıqlar istisna olmaqla, 
yastıq, ədyal, planşet və digər 
ləvazimatlar təqdim olunmaya-
caq;

- Uçuş zamanı sərnişinlərdən 
birində COVID-19 xəstəliyinin 
əlamətləri müəyyən edildiyi 
zaman, o, digər sərnişinlərlə 
təmasın minimuma endirilməsi 
məqsədilə hava gəmisi salo-
nunun arxa hissəsində təcrid 
ediləcək. Ona xidmət göstərmək 

üçün ayrıca təyyarə bələdçisi 
təyin ediləcək.

Heydər Əliyev Beynəlxalq 
Aeroportuna uçub gələn 
sərnişinlərə münasibətdə aşağı-
dakı tədbirlər görüləcək:

- Uçuşdan sonra bü-
tün sərnişinlər hava limanı 
əməkdaşlarının təlimatlarına 
əməl etməlidirlər. Onlar növbəli 
qaydada bədən hərarətinin 
ölçülməsi və xüsusi testlərdən 
keçmək üçün yönləndiriləcəklər; 

- xəstəlik əlamətləri olan 
sərnişin aşkar edildiyi halda 
həmin sərnişin tibbi heyət 
tərəfindən xüsusi avtoma-
şın vasitəsilə müvafiq tibb 
müəssisəsinə çatdırılacaqdır. 
Bu halda sərhəd xidmətinin 
əməkdaşı çağırılaraq mobil ava-
danlıq vasitəsilə sərhəd nəzarəti 
həyata keçiriləcək;

- test nəticələri mənfi olan 
sərnişinlər sosial məsafəni təmin 
etmək üçün xüsusi döşəmə 
işarələrinə riayət etməklə sərhəd 
nəzarətinə yaxınlaşacaqlar;

- uçuşdan sonra sərnişinlərin 
baqajı dezinfeksiya olunacaq və 
üzərinə bunu təsdiq edən xüsusi 
stiker vurulacaq; 

- qarşılayan şəxslər 
sərnişinləri Heydər Əliyev 
Beynəlxalq Aeroportunun aero-
vağzal kompleksindən kənarda 
gözləyə bilərlər.

Qaydaların əyani nümayişi 
üçün “Azərbaycan Hava Yolları” 
tərəfindən hava limanında və 
hava gəmisində yuxarıda qeyd 
olunan prosedurlardan keçmə 
ardıcıllığını əks etdirən video-
çarx hazırlanmışdır. Videoçarxla 

aşağıdakı keçid vasitəsilə tanış 
olmaq mümkündür:

https://youtu.be/-s-0s4o1L2M 
Qeyd etməliyik ki, profilak-

tik işlər çərçivəsində Heydər 
Əliyev Beynəlxalq Aeroportu-
nun bütün terminallarında və 
hava gəmilərində mütəmadi ola-
raq dezinfeksiya işləri aparılır. 
Hava limanı ərazisində istifadə 
edilmiş maskaların və digər 
fərdi qoruyucu vasitələrin atıl-
ması üçün kifayət qədər qapalı 
tullantı qutusu mövcuddur.

Reyslərdə qida təminatı 
əməkdaşlar tərəfindən bütün 
sanitar normalara riayət etməklə 
həyata keçirilir, bütün birdəfəlik 
istifadə qabları utilizasiya 
olunur.

“Azərbaycan Hava Yol-
ları” və “Buta Airways” 
aviaşirkətlərinin hava gəmiləri 
salonlarında hava HEPA-filtrləri 
mütəmadi surətdə dəyişdirilir.

“Azərbaycan Hava Yolla-
rı” operativ qərargahın, eləcə 
də Ümumdünya Səhiyyə 
Təşkilatının COVID-19 ilə 
mübarizə üzrə bütün tələb və 
tövsiyələrinə riayət olunma-
sına məsuliyyətlə yanaşmağı 
sərnişinlərə tövsiyə edir.

 “Azərbaycan Hava Yolla-
rı” QSC-nin mətbuat xidməti 
bildirir ki, aviaşirkətin və hava 
limanının əməkdaşları, öz 
növbəsində, uçuşun maksimal 
dərəcədə rahat və təhlükəsiz 
keçməsi üçün bütün səylərini 
səfərbər edəcəklər.

“Xalq qəzeti”

Azərbaycanda koronavirus infeksiyası  COVID-19 
pandemiyası dövründə yerinə yetiriləcək sərnişin 
daşımaları ilə bağlı yeni qaydalar hazırlanmışdır. 

Bu qaydalara əsasən Heydər Əliyev Beynəlxalq Aeropor-
tundan yola düşən sərnişinlər üçün aşağıdakı tədbirlər 
tətbiq edilir: Azərbaycan nəşri Scopus  

elmi bazasına daxil edildi 
Bu regionda dizayn istiqaməti üzrə beynəlxalq  

səviyyədə qəbul edilən ilk və yeganə elmi nəşrdir 
- Azərbaycanda müxtəlif elm sahələri üzrə 

yeni elmi jurnalların təsis edilməsi və onların 
dünya elmi mühitinə inteqrasiyası məqsədi 
ilə müasir elmi tələblərə cavab verən onlayn 
nəşriyyatın yaradılması hələ xaricdə olarkən 
düşündüyüm məsələlərdən idi. Bu layihəni 
İnformasiya Texnologiyalarının İnkişafı Dövlət 
Fondu dəstəklədi. 2016-cı ildə yaradılan nəşriyyat 
tərəfindən “Müasir texnologiyalar və mühəndislik” 
(Modern Technology and Engineering), “Qabaqcıl 
riyazi modellər və tətbiqləri” (Advanced Mathe-
matical Models & Applications), “Biologiya və 
yer elmlərində nailiyyətlər” (Advances in Biology 
& Earth Sciences), “Kənd təsərrüfatı və baytarlıq 
elmlərində tədqiqatlar” (Research in: Agricultural 
& Veterinary Sciences), “Kardioloq” (The Car-
diologist), “Yeni dizayn ideyaları” (New Design 
Ideas) “Yeni materiallar, birləşmələr və tətbiqləri” 
(New Materials, Compounds and Applications), 
Müasir fizika tədqiqatları (Advanced Physical 
Research) adlanan elmi jurnallar təsis edildi.

 Yusif müəllim bildirir ki, dünyada elmi 
tədqiqatla məşğul olan insanların əməyinin 
qiymətləndirilməsi, elmi əsərlərin real gücünün 
və universitetlərin, elmi-tədqiqat mərkəzlərinin 
və bütövlükdə ölkələrin elmi reytinqinin 
müəyyənləşdirilməsi ilə beynəlxalq elmi-in-
formasiya bazaları məşğul olur. Bu bazalardan 
ən ciddilərindən biri bütün dünya elmi mühiti 
tərəfindən birmənalı şəkildə qəbul edilən Elsevier 
nəşriyyatının Scopus elmi bazasıdır. Qürurveri-
cidir ki, “Jomard Publishing”ın nəşri olan “New 
Design Ideas” (“Yeni dizayn ideyaları”) jurnalı 
Scopus bazasında indekslənmək üçün qəbul 
edilmişdir. 

Scopus qiymətləndirmə sistemi dünyada 
ən konservativ sistemlərdən biri hesab edilir və 
jurnalların seçilməsi prosesində onların elmi 
məzmununu, rəyləşdirmə prosesini, texniki 
tərtibatını və elektron təqdimetmə səviyyəsini 
əhatə edən onlarla kriteriyalar üzrə analizlər aparı-
lır. Bazadan “Jomard Publishing” nəşriyyatına da-
xil olmuş məktuba əlavə edilən rəylərdən görünür 
ki, “New Design Ideas” jurnalı bütün kriteriyalar 
üzrə ən yüksək qiymətlər almışdır.

İlk sayı 2017-ci ildə çıxan jurnalın 3 il ərzində 
bu uğura imza atması Scopus bazasının özü üçün 

də adi hal deyil və gənc jurnalın elmi səviyyəsinin 
göstəricilərindən biridir. Qeyd etdiyimiz kimi, 
“New Design Ideas” jurnalı öz profili üzrə nəinki 
Azərbaycanda, habelə regionda beynəlxalq 
səviyyədə qəbul edilən ilk və yeganə elmi jur-
naldır. Bu uğurun əldə olunması jurnalın bütün 
əməkdaşlarının – baş redaktor professor Nikos Sa-
linqarosun (San Antonio Texas Universiteti, ABŞ), 
aparıcı redaktorun, redaksiya heyəti üzvlərinin, 
rəyçilərinin məqsədyönlü fəaliyyətinin nəticəsidir. 

Alim sonda bildirmişdir ki, elmi jurnalları-
mızı ən ciddi elmi indeksləmə bazalarına daxil 
etməyi, ehtiyac duyulduqca yeni sahələr üzrə də 
jurnallar təsis etməyi düşünürük. Bu istiqamətdə 
olacaq bütün təklifləri müzakirə etməyə hazırıq. 
Məqsədimiz Azərbaycan elmini dünyada layiqincə 
təmsil etmək və ölkəmizin elmi nüfuzunu 
yüksəltməkdir.

 “Xalq qəzeti”

A zərbaycan nəşri olan “New Design Ideas” elmi jurnalı Scopus elmi 
bazasında indekslənmək üçün qəbul edilmişdir. Scopus ofisindən 
“Jomard Publishing” nəşriyyatına daxil olmuş rəsmi məktub haqqında 

Azərbaycanda və regionda ilk onlayn elmi nəşriyyat olan “Jomard Publishing”in 
təsisçisi riyaziyyat elmləri doktoru Yusif Qasımov məlumat vermişdir. Bakı 
Dövlət Universitetinin məzunu olan Yüsif müəllim bir sıra xarici ölkələrdə elmi 
ezamiyyətlərdə olmuş, Fransanın Nant Universitetində dəvətli professor kimi 
elmi tədqiqatlar aparmışdır. Azərbaycana döndükdən sonra yeni elmi jurnalların 
təsis edilməsi ideyası ilə çıxış etmiş, “Jomard Publishing” onlayn nəşriyyatını 
yaratmışdır. Yeni uğurlarını müxbirimizlə bölüşən alim deyir:

